
Om denne boka

Rett under fjellet ligg det eit audt hus, som plutseleg ikkje er tomt lenger.

Nokon har flytta inn, men vil ikkje bli sett.

Er det dei rømte asylbarna, eller kanskje den far-lege fangen som har slått seg til der?

Og kva i all verda gjer ein når ein oppdagar noko som er hemmeleg?

Flukt er ei lettlesen og spennande bok om å våge å gjere skumle og kanskje ulove-lege ting. Les og få hjarteklapp.

Boka er gitt ut i samarbeid med Leser søker Bok.

Folk kallar det berre Huset.

Eller Huset under Hammaren.

Det stikk ein fjellhammar ut bak huset.

Ein svær, glatt bergvegg.

Han ser ut som om han kan ramla ned

kva tid som helst og slå huset til pinneved.

Var det difor dei flytta, dei som budde der?

Fordi dei var redde for hammaren,

at dei skulle få han i hovudet?

Eg står inne i naustet som ligg nærast Huset.

Både huset og nausta blei bygde

lenge før nokon kan hugsa.

Bordkledninga i naustet er sprokken

med store gliper som eg kan sjå gjennom.

Eg har fri utsikt bort til huset.

Men ingen kan sjå meg

som står der inne i mørkna.

Det går to fotspor gjennom snøen.

Dei går bort til inngangsdøra til huset.

Men det har jo ikkje snødd sidan i går?

Og det går ingen fotspor andre vegen, vekk frå huset.

Dei går berre til. To par.

Eitt litt større enn det andre. Ikkje store nokon av dei.

Det kan ikkje vera spor etter vaksne menn.

Ungar eller damer, kanskje?

Dei går side om side frå dei snøfrie steinane,

under berget ved dei store nausta

og bort til inngangsdøra.

Ei lita trapp fører opp til henne.

Berre eit par trinn.

Døra har eit vindauga med rugla glas øvst.

Ho er alltid stengd.

Eg har prøvd fleire gongar å opna henne.

Når eg har vore trygg på at ingen har sett meg.

Eller når eg har vore saman med Karl.

Døra lèt seg ikkje opna.

Karl har sagt at me kan bryta henne opp.

Men det vil eg ikkje.

Det er ulovleg å bryta seg inn i andre sine hus,

har eg svara då.

Me treng ikkje bry oss om det, sa han.

Ingen bur der.

Det har ikkje budd nokon der på fleire år.

Likevel er det ulovleg, svara eg.

Endå det ikkje har budd folk der på lenge.

Men det er ikkje fullt så ulovleg å gå inn

viss døra er open.

Eg har aldri leitt etter nøkkel.

Eg har heller ikkje prøvd å dirka opp låsen.

Eg kan ikkje dirking.

«Ein gong skal eg greia å klatra opp heile hammaren»,

seier Karl stundom.

Han vil bli fjellklatrar, seier han.

«Men hammaren går jo utover», svarar eg.

«Du kan ikkje greia det.»

Eg har ofte stått og sett oppover

den glatte bergveggen.

Eg har ikkje sett noko feste.

Dei gamle gardinene i huset er trekte føre

som alltid.

Alt er like stille og daudt

som alltid.

Ingen lys og ingen lydar

som alltid.

Ikkje noko som fortel at det er folk der inne.

Men nokon må likevel vera der.

Om dei ikkje er ekspertar på å klatra i bratte berg,

dei som har gått gjennom nysnøen.

To par føter. Eitt litt større enn det andre.

At dei er henta med båt, har eg lita tru på.

Dei fleste båtar er på land på denne tida av året.

Vêret dei siste dagane lokkar heller ikkje til båttur.

